
PREFAZION






Davvei! A Colombiade! Comme! Un poema!..

Un titolo e ûn vocabolo chi peisa!..

O primmo ô peisa pe l’Eroe do poema,

E l’atro pe-a poexia, che gh’è compreisa

Quello ûn ommo famoso, e sovvegnîme

Fa ô segondo di canti ô ciù sûblime!..

Eppù dixeiva ûn giorno ûn letterato,

Do quæ e idee no s'estendeivan ciù

De quelle d’ûn compendio d’ûn trattato

De poetica emendôu pe-a zoventû,

Che Colombo (e o dixeiva in aia seria)

O no poeiva d’ûn poema ëse materia!

L’ëa interessante a-i Greci, perchè a-ô vanto

Da so nazion l’Iliade a cantava;

L’Eneide pe-i Romani a-ô l’ëa atrettanto,

Perchè a so eroica origine a vantava;

Poivan anche do Tasso e de l’Ariosto

I temi avei fra i poemi eroici ûn posto;

